
文用門 �

清異錄

武器門

 � 酒漿門

玉柄龍

朔方裨將，其父嘗夢朱衣黑幘人曰：「吾開陽長史，天命以玉柄龍授君，若遇槖籥翁，

宜付之。」後汾陽王誕日，部曲競獻珍異，裨將以父所寶玉柄龍奉之，意汾陽即翁也。

得夢六日買是劒，既藏四年歸汾陽。

護聖將軍

貞明末，帝夜於寢間擒刺客，乃康王友孜所遣。帝自戮之，造雲母匣，貯所用劒，名匣

曰「護聖將軍之館」。

堅利侯

安禄山得飛剛寶劒，欲奏上，乞封劒為「堅利侯」。僚屬以無此例，力止之。

風流箭

寶曆中，帝造紙箭竹皮弓，紙間密貯龍麝末香。每宫嬪羣聚，帝躬射之，中有濃香觸體，

了無痛楚。宮中名「風流箭」，為之語曰：「風流箭，中的人人願。」

一丈威

隋煬帝將征遼寧，將軍麥鐵杖見帝，慷慨誓死扞敵，帝賜御副槍「一丈威」。

托地仙

槍材難得十全，魏州石屋林多有之。楊師厚時，賜槍效節軍，皆采於此。團典所用，多

是絶品聖龍筋。餘軍不過四五等：托地仙、長腰奴、范陽嬌、金梢、裊兒是也。更有風

火枝、聖蚰蜓、頗曲弱，軍中不取。

小逡巡

王建初起，軍中隱語代器械之名，以犯者為不祥，至孟氏時猶有能道其畧者。劒曰「奪

命龍」，刀曰「小逡巡」，槍曰「肩二」，斧曰「鐵餻糜」，甲曰「千斤使」，弓曰「

潘尚書」，弩曰「百步王」，箭曰「飛郎」，鼓曰「聖牛兒」，鑼曰「響八」，旗曰「

愁眉錦」，鐵蒺藜曰「冷尖」。

十二機弩

宣武廳子都尤勇悍，其弩張一大機，則十二小機皆發，用連珠大箭，無遠不及。晉人極

畏此，文士戲呼為「急龍車」。

火龍標

梁祖自初起，每令左右持大赤旗，緩急之際，用以揮軍。祖自目為「火龍標」。

玉{革+夸}兒腰品

唐劒具稍短，常施於脇下者，名「腰品」。隴西人韋景珍，有四方志，呼盧酣酒，衣玉

篆袍，珮玉{革+夸}兒腰品，修飾若神人。李太白嘗識之，見〈感寓〉詩云：「玉劒誰家

子，西秦豪俠兒。」謂景珍也。

金翅將軍

葛從周有水瑩鐵甲，十年不磨治，亦若鏡面，遇賊戰不利，甲必前昏，事已還復。從周

常以候尅衂，其驗若神，日以香酒奉之，設次於中寢，曰「金翅將軍之位」。

